
                                                    бул. „Јане Сандански“ бр. 113-А/4 – 1000 Скопје (Аеродром) 

      И Н И Ц И Ј А Т И В А  
                                 ПРЕТСТАВКА  ЗА ПОВЕДУВАЊЕ  ПОСТАПКА 

ЗА ОЦЕНУВАЊЕ НА УСТАВНОСТА НА ЗАКОНСКИ ОДРЕДБИ 

 
  

I 
Целта на оваа иницијатива за конституциона, јудициелна, нормативна, 

репресивна и aпостериорна контрола in abstracto, е поведување постапка за 

оценување на уставноста на норми во Законот за работните односи (Сл. весник на 

РМ бр. 62/2005 и 106/08, 161/08, 114/09, 130/09, 149/09, 50/10, 52/10, 124/10, 

47/11, 11/12, 39/12, 13/13, 25/13, 170/13, 187/13, 113/14, 20/15, 33/15, 72/15, 

129/15, 27/16, 120/18, 110/19, 267/20, 151/21, 288/21, 111/23) донесени со Законот 

за изменување и дополнување на Законот за работните односи, објавен во 

„Службен весник на РСМ“ бр. 111/2023 на 30 мај 2023 година.  

 

Поконкретно, спорни се следните норми од Законот за работните односи: 

Член 110, став (4) од ЗИД ЗРО 
Министерот за финансии во согласност со министерот за труд и 
социјална политика го пропишува начинот и местото на исплата на 
платата на работниците кои работат на проекти од стратешко 
национално значење утврдени со закон. 
 

                                                    Член 117-а, став (1) од ЗИД ЗРО 
По исклучок од членот 117 ставови (1), (2) и (7) од овој закон, за работа 
на проекти од стратешко национално значење утврдени со закон, а 
заради потребата од континуитет во работата, прекувремената 
работа може да трае подолго од осум часа неделно и 190 часа годишно, 
по претходна дадена писмена согласност од страна на работникот. 

 

                                                                   II 

Оваа иницијатива за оцена на уставноста на горенаведените оспорени 

одредби ја поднесуваме, согласно член 24, став 1; чл. 108; чл. 110, ст. 1, ал. 1 и чл. 112, 

ст. 1 од Уставот на Република С. Македонија (1991); како и чл.12 од Деловникот на 

Уставниот суд на РМ (1992). 

III 

Бараме комплетно поништување, т.е. целосна касација со ретроактивно 

дејство (лат. еx tunc = „оттогаш“) или укинување со дејство ex nunc („отсега“ за во 

иднина) на побиваниот правен акт – по Ваша проценка и со Ваша конечна и 

мериторна одлука – од причини што, основано, сметаме дека постојат 

неотстранливи материјално-правни причини за неговата ништовност/рушливост, 

кои се во директна спротивност со Уставот на РМ, а кои детално ќе ги објасниме во 

образложението подолу. 

IV 

Сметаме дека горенаведените норми од побиваните закински норми се 

спротивни на следниве уставни одредби, стипулирани во нормативниот дел на 

Уставот на РМ (1991) – особено во Делот I: Основни одредби; во Делот II: Основни 

слободи и права на човекот и граѓанинот – оддел 1 „Граѓански и политички слободи 

и права“, оддел 2 „Економски, социјални и културни права“ и оддел 3 „Гаранции на 

основните слободи и права“: 

а) чл. 8, ст. 1, ал. 1, 3 и 10 од УРМ: 

Темелни вредности на уставниот поредок на Р. Македонија се: 

    т. 1: основните слободи и правана човекот и граѓанинот признати во        

           меѓународното право и утврдени со Уставот;  

    т. 3: владеењето на правото; 

    т. 11: почитувањето на општо прифатените норми на меѓународното 

право. 

б) чл. 9 од УРМ:  

       Граѓаните на Република Северна Македонија се еднакви во слободите и 

правата независно од полот, расата, бојата на кожата, националното и 

социјалното потекло, политичкото и верското уверување, имотната и 

општествената положба. 

 Граѓаните пред Уставот и законите се еднакви. 

в) чл. 32 од УРМ: 

Секој има право на работа, слободен избор на вработување, заштита при 

работењето и материјална обезбеденост за време на привремена 

невработеност. 

Секому, под еднакви услови, му е достапно секое работно место. 

Секој вработен има право на соодветна заработувачка. 

Секој вработен има право на платен дневен, неделен и годишен одмор. Од 

овие права вработените не можат да се откажат. 

Остварувањето на правата на вработените и нивната положба се 

уредуваат со закон и со колективни договори. 

 

г) чл. 51 од УРМ 

Во Република Македонија законите мораат да бидат во согласност со 

Уставот, а сите други прописи со Уставот и со закон. 

Секој е должен да го почитува Уставот и законите. 

 

Сметаме дека оспорените норми се спротивни и на општо прифатените норми 

на меѓународното право, односно на правата признати во Универзалната декларација 

за човековите права (1948) усвoeна од страна на Генералното собрание на Обединетите 

Нации и oбjaвeнa вo Рeзoлуциjaтa 217 A(III) oд 10 дeкeмври 1948 гoдинa, и тоа во:  

Член 24 

„Сeкoj имa прaвo нa oдмoр и слoбoднo врeмe, вклучувajќи ги тукa и 
рaзумнoтo oгрaничувaњe нa рaбoтнoтo врeмe и прaвoтo нa пoврeмeн 
плaтeн oдмoр“. 

 

 

* * * 

О Б Р А З Л О Ж Е Н И Е 

 

1. МЕСОТО И НАЧИНОТ НА ИСПЛАЌАЊЕ НА ПЛАТАТА НА РАБОТНИЦИТЕ СЕ 
УРЕДУВА СО ЗАКОН, А НЕ СО ПОДЗАКОНСКИ ПРАВНИ АКТИ (ЛАТ. MATERIA LEGIS) 
 

Во новодонесениот и сега оспорен член 110, став 4 од Законот за работните 

односи се предвидува дека: „Министерот за финансии во согласност со министерот 

за труд и социјална политика го пропишува начинот и местото на исплата на 

платата на работниците кои работат на проекти од стратешко национално значење 

утврдени со закон“!? Ова подразбира дека местото и исплатата на платата на 

работниците кои работат на проекти од стратешко национално значење утврдени со 

закон ќе биде уредено со подзаконски акт донесен од министер, а не со закон. Ова е 

во спротивност со Уставот на РМ, во кои е утврдено дека ваквата трудово-правна 

сфера на прашања се уредува со закон или со колективен договор, а не со 

подзаконски правни акти! 

 

Законот за работните односи (Дел VIII: Плаќање на работа; чл. 105–чл. 115) 

детално го уредува местото и начинот на исплаќањето на платата на работникот 

од страна на работодавачот. Овие одредби од ЗРО се поблиска нормативна 

разработка на дел од уставно загарантираното право на работниците на соодветна 

заработувачка (чл. 32, ст. 3 од УРМ). Имено, местото и начинот на исплаќањето на 

платата се од есенцијално значење за остварувањето на правата на вработените и 

обезбедување на нивната егзистенција и благосостојба. Во оваа насока и член 32 ст. 5 

од Уставот пропишува дека остварувањето на правата на вработените и нивната 

положба се уредуваат со закон и со колективни договори! Јасно произлегува од 

оваа одредба дека уредувањето на оваа сфера со подзаконски акт е уставно 

недозволиво, туку е строго уредена и темелена на уставни и законски принципи, 

како и на колективни договори помеѓу работодавачите и работниците, а истата 

предизвикува уставни и законски правни обврски. Односно, Уставот исклучува 

можност тој елемент да биде уреден на поинаков начин со подзаконски акт, како 

што е тоа сторено во случајов in concreto. Со тоа, член 110, став (4) од ЗРО е во 

спротивност и со владеењето на правото, како темелна вредност на уставниот 

поредок на Републиката, утврдена со чл. 8, ст. 1, ал. 3 од Уставот. 

 
 

2. СО НОВОДОНЕСЕНИОТ И ОСПОРЕН ЧЛЕН 117-А ОД ЗРО СЕ ОВОЗМОЖУВА 72-
ЧАСОВНА РАБОТНА НЕДЕЛА – ШТО Е СВЕТСКИ РЕКОРД НА ПЛАНЕТАРНО НИВО! 

 
Член 116, ст. 1 од ЗРО пропишува дека полното работно време не смее да биде 

подолго од 40 часа неделно! Bo член 117 од ЗРО, се уредува и ограничува 

прекувремената работа која на барање на работодавач работникот е должен да ја 

врши преку полното работно време. Законодавецот, досега, усогласувајќи се со 

Уставот на РМ и меѓународните стандарди, преку член 117 од ЗРО ја ограничувал 

прекувремената работа на три начини: 

• Прво, преку став (1) од член 117 од ЗРО таксативно ги пропишал околностите 
во кои работодавачот смее да наложи прекувремена работа; 

• Второ, преку став (2) од член 117 од ЗРО се пропишува дека „прекувремената 
работа може да трае најмногу осум часа во текот на една недела и најмногу 
190 часа годишно, освен за работите кои поради специфичниот процес на 
работа не можат да се прекинат или за кои нема услови и можности да се 
организира работата во смени. Прекувремената работа во период од три 
месеци не може во просек да надминува повеќе од осум часа неделно“; и 

• Трето, преку став (7) од член 117 од ЗРО, се предвидува дека „ако 
работдавачот воведува прекувремена работа подолго од ставот (2) на овој 
член е должен да изврши прераспоредување на работното време или 
воведување на нови смени“. 

 
Од една сеопфатно анализа на ваквите законски одредби произлегува дека 

кога оспорениот чл. 117-а од ЗРО не постоел во нашиот правен систем работниците 

во Република Македонија биле должни да работат преку 40 часа во неделата само по 

исклучок, а преку 48 часа неделно во исклучително ретки случаи. 

Меѓутоа, со оспорената одредба – чл. 117-а, ст. 1 од ЗРО, горецитираните 

ограничувања на прекувремената работа повеќе не важат за работа на проекти од 

стратешко национално значење утврдени со закон, а гласи:  

„(1) По исклучок од членот 117 ставови (1), (2) и (7) од овој закон, за 
работа на проекти од стратешко национално значење утврдени со 
закон, а заради потребата од континуитет во работата, 
прекувремената работа може да трае подолго од осум часа неделно и 
190 часа годишно, по претходна дадена писмена согласност од страна 
на работникот“. 

 
 Со оваа уназадувачка и општествено-дегенерирачка одредба, Република 

Македонија се враќа повеќе од 100 години назад во општествениот и социјален 

развој, со тоа што работниците ангажирани на одредени проекти ќе бидат 

принудени да работат и до 72 часа во една работна седмица. До овој заклучок се 

доаѓа со проста примена на оспорената одредба и задолжителните одредби за 

дневен и неделен одмор, а илустративно е прикажана со следната табела: 

 
Ден1  Прв 

раб. 
ден 

Втор 
раб. 
ден 

Трет 
раб. 
ден 

Четврт 
раб. ден 

Петти 
раб. 
ден 

Шести 
раб. 
ден 

Седми 
раб. 
ден 

Вкупно 
максимални 

работни часови 
во една седмица 

Редовно 
работно време 

во часови 

8 8 8 8 8 / /  
 

72 
Прекувремена 

работа во 
часови 

4 4 4 4 4 12 

Задолжителен 
одмор во часови 

12 12 12 12 12 12 24 / 

 
Оттука, чл. 117-а, ст. 1 од ЗРО овозможува прекувремена работа (работа преку 

полното работно време од 40 часа неделно) и до дури 32 часа неделно! Ова значи 

дека со новите законски измени ограничувањето од 190 часа прекувремена работа 

годишно утврдено во член 117 од ЗРО работниците на проекти од стратешки 

национален интерес утврден со закон би можеле потенцијално да го надминат за 

неполни шест недели, а истите работници би можеле да надминат дури 1.500 часа 

прекувремена работа годишно, наспроти досегашните максимални 190 часа 

годишно [!!!] – што не само што е противправно, туку е и нехумано.  

 

 

 
1 Во времетраење од 24 часа. 

3. ОСПОРЕНИОТ ЧЛЕН 117-А ОД ЗРО Е СПРОТИВЕН НА ТЕМЕЛНИТЕ 

ВРЕДНОСТИ НА УСТАВНИОТ ПОРЕДОК НА РМ 

 

Согласно со член 8 од Уставот на РМ, основните слободи и права на човекот и 

граѓанинот признати во меѓународното право и утврдени со Уставот се темелна 

вредност на уставниот поредок на РМ! Оттука произлегува дека сите законски 

норми и ограничувања мора да бидат оценувани во светло на една недвосмислена 

заштита на правата на човекот и граѓанинот признати во меѓународното право 

и утврдени со Уставот. Особено значајно право, во контекст на предметната 

иницијатива е правото утврдено во чл. 24 од Универзалната декларација за 

човековите права усвoeн од страна на Генералното собрание на Обиденитите Нации 

и oбjaвeнa вo Рeзoлуциjaтa 217 A(III) oд 10 дeкeмври 1948 гoдинa, кој утврдува дека: 

„Сeкoj имa прaвo нa oдмoр и слoбoднo врeмe, вклучувajќи ги тукa и рaзумнoтo 

oгрaничувaњe нa рaбoтнoтo врeмe и прaвoтo нa пoврeмeн плaтeн oдмoр“! Имајќи го 

предвид ова право признато во Универзалната декларација на ООН, како и други 

претходни документи и кодификации на основните работнички права, меѓународно 

признат стандард на дозволено работно време, прифатен во сите развиени и 

цивилизирани општества во светот, е 40-часовна работна недела, плус максимум 8 

часа прекувремена работа неделно.  

 

Помеѓу многу други, овој стандард е признат од Меѓународната 

огранизација на трудот во Конвенцијата на МОТ за работни часови – индустрија, 

(1919); како и од страна на Европската Унија – во Директивата 2003/88/ЕС на 

Европскиот парламент и Советот од 4 ноември 2003 год, каде максималното 

прекувремено работење е лимитирано на 48 часа неделно! 

Овој меѓународен стандард до неодамна беше прифатен и од страна на 

Република Македонија, со што ЗРО беше целосно усогласен со чл. 32, ст. 4 од Уставот 

на РМ, кој пропишува дека: „Секој вработен има право на платен дневен, неделен и 

годишен одмор. Од овие права вработените не можат да се откажат“. 

 

Меѓутоа, со неодамнешното донесување на чл. 117-а, ст. 1 од ЗРО од страна на 

Собранието на РМ, Република Македонија повеќе не го почитува ова меѓународно 

универзално признато право! Со отстранување на ограничувањето (горната 

граница) на прекувремената работа од најмногу осум часа во текот на една недела и 

најмногу 190 часа годишно, за работниците ангажирани на т.н. „проекти од 

стратешко национално значење“ драстично се намалува временскиот период за 

дневен и неделен одмор и се повредува суштината на одморот [неработењето] – 

обновување на физичките и интелектуалните капацитети на работникот за вршење 

на работата и остварување активности од слободната сфера на личниот и семејниот 

приватен живот.  

Дотолку повеќе, работниците ангажирани на ваквите проекти најчесто биле 

градежни работници ангажирани на сложени и тешки работи од  градежништвото, 

каде работата се извршува на отворено, во секакви временски услови и бара 

исклучителни физички напори. Со ова, законодавецот се дрзнал потенцијано да го 

загрози здравјето на една цела група на работници, и спротивно на својата обврска 

од чл. 25 од Уставот на РМ да обезбеди почитување на достоинството на граѓаните, 

им овозможил на работодавачите право да бараат од работниците вршење работа и 

до нехумани 72 часа неделно (како што е образложено погоре).  

При одмерувањето на отстапувањето на оспорената, одредба законодавецот 

од досегашното законско ограничување, Уставниот суд треба да има предвид дека 

овозможените максимални 72 часа неделно се безмалку два пати повеќе од 

редовната работна недела од 40 часа, а дозволената прекувремена работа од 32 часа 

неделно или потенцијлано над 1.500 часа прекувремена работа годишно се 

непоимливи за цивилизираните општествени заедници во XXI век! Споредбено 

правно, досега највисока работна недела имаа некои африкански земји: Египет, 

Мавританија, Гамбија и Буркина Фасо – со 54 до 52 работни саати. 

Притоа, тоа што законодавецот во последната реченица од чл. 117-а, ст. 1 од 

ЗРО, го предусловил воведувањето на вакво работно време со претходна дадена 

писмена согласност од страна на работникот и во став 2 од оспорениот член 

појаснува дека работата над 40 часа неделно се смета и се плаќа како прекувремена 

работа, со задолжително почитување на одредбите за дневен и неделен одмор во 

согласност со членовите 133 и 134 од ЗРО, нема никакво влијание за нејзината 

несогласност со уставните одредби. Имено, и самото нејзино постоење како што е 

уредена и која доколку се операционализира со настапувањето на предвидениот 

услов и покрај правата од став (2), сериозно ги повредува уставните права и начела е 

доволна причина да се оцени како противуставна. 

Во секој случај, предвидениот предуслов за давање на претходна писмена 

согласност на работникот, всушност значи [„самоволно“] откажување од правото 

на дневен и неделен одмор, имајќи ја предвид овозможената должина на 

работното време, што е во директна спротивност со чл. 32, ст. 4 од Уставот на РМ. 

Уставотворецот го забранил правото на работникот да се откаже од своите 

работнички права токму поради специфичниот, sui generis однос работодавачот-

работникот, во кој работникот е во de facto подредена позиција спрема 

работодавачот. Оставени без контрола од државниот апарат, работодавците би ја 

екслоатирале подготвеноста на работниците поради гола борба за егзистенија да 

прифатат работа во секакви нехумани и исцрпувачки услови. За среќа, поучени од 

историјата, човековото општество овој цивилизациски предизвик го има надминато 

преку развојот на трудовото право и ограничувањето на работното време на едно 

разумно ниво од 40 часа неделно (концептот на три осумки „8x3“)!   

Законодавецот, сепак, решил во третата децинија од XXI век, една група на 

работници да врати во едно надминато време на експлоатација на трудот и 

непочитување на човековото достоинство. Со ова, работниците ангажирани на 

проекти од стратешки национелн интерес се ставени во значително понеповолна 

положба во однос на вработените во градежништвото на на други слични такви 

проекти, со што очигледно се повредува начелото на еднаквост на вработените во 

секторот, што е повреда на уставното начело за еднаквост на граѓаните! 

Конечно, го повикуваме Уставниот суд при оцената на уставноста на 

оспорените норми да ја има предвид својата досегашна уставно-судска практика 

(т.н. Case law). За таа цел, особено релевантна е Одлуката бр. У.бр148/2021-1 и 

У.бр.15/2022-1, донесена на седница одржаната на 13 јули 2022 год. Следејќи ја 

сопствената линија на аргументи во таа одлука, Уставниот суд би дошол до слични 

заклучоци и мислење до кои доаѓа и таму и би ги укинал оспорените законски 

одредби.   

*** 

Поради сè што е наведено претходно, сметаме дека неуставните норми член 

110, став (4) и член 117-а, став (1) се инкомпатибилни со нашиот уставен поредок, 

при што истите треба што побрзо да бидат касирани со цел повеќе да не постојат во 

нашиот правен систем.  

 

* НАПОМЕНА: Врз основа на досегашното лошо искуство при комуникацијата 

со Вашите служби, како подносители, БАРАМЕ да бидеме перманентно, навремено и 

писмено известени за понатамошното постапување, како и за исходот од оваа наша 

Иницијатива – согласно чл. 13 и чл. 22, ст. 1-2 од Вашиот Деловник за работа (Сл. 

весник на РМ бр. 70/1992). 

